
SOALAN

:


Puan Hajah Azizah binti Harun minta MENTERI PEMBANGUNAN WANITA, KELUARGA DAN MASYARAKAT menyatakan mengenai orang awam yang menghidap penyakit mental dan kelihatan berkeliaran di kawasan bandar terutamanya Kuala Lumpur. Keadaan mereka amat menyedihkan seperti sentiasa bercakap seorang diri dan berpakaian yang koyak rabak. Apakah langkah-langkah yang diambil oleh Kementerian untuk menangani masalah ini dan membantu golongan ini.
JAWAPAN: 
YB DATO’ SRI ROHANI ABDUL KARIM, MENTERI PEMBANGUNAN WANITA, KELUARGA DAN MASYARAKAT
Tuan Yang di-Pertua,

KPWKM melalui Jabatan Kebajikan Masyarakat (JKM), menjalankan usaha menyelamat dan memulihkan golongan gelandangan berdasarkan peruntukan Akta Orang-Orang Papa 1977. KPWKM secara langsung tidak menangani kes-kes orang awam yang menghidap penyakit mental dan berkeliaran secara khusus. Namun begitu, pelbagai inisiatif telah diambil oleh KPWKM antaranya melalui JKM yang sentiasa mengadakan operasi berjadual, ad-hoc dan bersepadu dengan agensi-agensi lain untuk menyelamatkan golongan gelandangan.
Pendekatan yang digunakan oleh JKM dalam melaksanakan intervensi terhadap kumpulan sasar ialah pendekatan sosial iaitu pendekatan yang menjurus kepada pembangunan, perkembangan, perlindungan, pemulihan, dan pengintegrasian seseorang klien. Merujuk kepada pendekatan ini adalah kurang tepat untuk JKM melaksanakan pendekatan sosial kepada kes orang awam yang menghidap penyakit mental secara total. Ini kerana JKM tidak mempunyai kepakaran dan kakitangan terlatih dalam bidang pengurusan kes individu berpenyakit mental.
Tuan Yang di-Pertua,

Semasa menjalankan sesuatu operasi, sekiranya terdapat golongan gelandangan yang terdiri daripada penagih dadah, penagih alkohol serta yang mempunyai masalah kesihatan seperti mental, HIV, AIDS, tibi dan penyakit berjangkit yang lain, JKM akan merujuk mereka kepada agensi-agensi kerajaan yang lain yang mempunyai kepakaran dan kelengkapan yang bersesuaian untuk membantu atau menjalankan intervensi yang bersesuaian.

